MENTERI KEWANGAN MALAYSIA
PRAKATA

Saya kemukakan di Dewan yang mulia ini naskhah Anggaran Perbelanjaan Persekutuan 2027.
Naskhah ini memperincikan Anggaran Perbelanjaan Mengurus dan Pembangunan bagi membiayai
perbelanjaan program, aktiviti serta projek yang mengangkat darjat bangsa dan negara.

Belanjawan 2027 merupakan Belanjawan MADANI Kelima yang mendukung tema "Malaysia
MADANI: Menggapai di Langit, Mengakar di Bumi”. Selaku belanjawan kedua di bawah
Rancangan Malaysia Ketiga Belas (RMK13), Belanjawan ini kekal menggalas tiga tuntutan Ekonomi
MADANI, yakni Menaikkan Siling pertumbuhan negara, Menaikkan Lantai kesejahteraan hidup
rakyat dan Memacu Pembaharuan Tatakelola pentadbiran negara.

Malaysia terus mencatat pertumbuhan yang meyakinkan, kendatipun ketidaktentuan global dan
konflik berterusan di Asia Barat terus mengasak ekonomi dunia. Kekuatan dan daya tahan ini
didukung oleh reformasi struktural yang akan terus dilaksanakan secara berterusan, daripada
konsolidasi fiskal dan penyasaran subsidi hingga ikhtiar mempelbagaikan sumber pertumbuhan.

Berteraskan asas ekonomi yang semakin kukuh, Belanjawan 2027 dirangka dengan pendekatan
yang seimbang, menangani keperluan mendesak rakyat pada hari ini serta memperkukuh asas
ekonomi negara agar pertumbuhan lebih mampan dan berdaya saing dalam jangka panjang.

Belanjawan 2027 akan terus mempercepat pelaksanaan agenda strategik negara melalui Pelan
Induk Perindustrian Baharu 2030 (NIMP 2030), Pelan Hala Tuju Peralihan Tenaga Negara (NETR),
Strategi Semikonduktor Kebangsaan (NSS), Pelan Tindakan Al Kebangsaan 2026-2030 serta
Pelan Transformasi Ekonomi Bumiputera 2035 (PUuTERA35). Kesemua agenda ini merupakan
pemacu utama untuk menarik pelaburan berkualiti mengasah keupayaan industri tempatan,
meningkatkan produktiviti dan inovasi serta mengangkat kedudukan Malaysia dalam rantaian nilai
global. Kesemuanya bertujuan mewujudkan pertumbuhan berkualiti dan lestari yang diterjemahkan
kepada pekerjaan berkemahiran tinggi, peningkatan pendapatan dan peluang ekonomi yang lebih
saksama untuk rakyat.

Bagi memastikan Belanjawan 2027 mewakili suara segenap lapisan masyarakat, Kerajaan MADANI
meneruskan pendekatan libat urus yang menyeluruh melalui dialog bersama pelbagai pihak, jelajah
ke negeri-negeri, Portal Cadangan Belanjawan 2027 serta sesi libat urus bersama YB Menteri dan
Ketua Setiausaha bagi setiap Kementerian. Pandangan yang dihimpunkan daripada pelbagai
lapisan masyarakat menjadi pedoman untuk merangka intervensi yang lebih bersasar dan berkesan.

Belanjawan 2027 bukan sekadar menetapkan peruntukan. la merupakan manifestasi ikhtiar dan
cita-cita kita senegara. Keutamaan Kerajaan MADANI adalah melindungi rakyat, meningkatkan
pendapatan dan peluang pekerjaan serta memperkukuh mutu hidup. Matlamat ini hanya dapat
dicapai dengan memastikan setiap ringgit hasil negara dibelanjakan secara berhemat dan memberi
dampak yang bermakna. Belanjawan 2027 akan memperkukuh daya tahan ekonomi dan
mempercepat transformasi negara agar Malaysia kekal berdaya saing dan terangkum, serta
bersedi rebut peluang masa hadapan.

